
Hyder i weddïo: Gorsedd Duw
Er mwyn cael bywyd ysbrydol gyfoethog rhaid i ni weddïo. Sut gallwn fod yn siŵr bod Duw yn gwrando ar ein gweddïau? Sut mae teimlo’n hyderus y gallwn fynd â’n problemau a’n dymuniadau at Dduw?

Darllen: Hebreaid 4: 14 – 16
Felly gadewch i ni ddal ein gafael yn beth dyn ni’n gredu. Mae gynnon ni Archoffeiriad gwych! – Iesu, Mab Duw, sydd wedi mynd i mewn at Dduw i’r nefoedd. Ac mae’n Archoffeiriad sy’n deall yn iawn mor wan ydyn ni. Mae wedi cael ei demtio yn union yr un fath â ni, ond heb bechu o gwbl. Felly gadewch i ni glosio at orsedd Duw yn hyderus. Mae Duw mor hael! Bydd yn trugarhau wrthon ni ac yn rhoi popeth sydd ei angen i ni pan mae angen help arnon ni.

Hoffwn i chi feddwl am y drydedd adnod yn y darlleniad, sef “Felly gadewch i ni glosio at orsedd Duw yn hyderus.”  
Pan rydan ni’n sôn am orsedd rydan ni’n meddwl am frenin, a falle y byddwn ni’n dychmygu gorfod sefyll o flaen rhyw deyrn. Ond yn nhrugaredd Duw nid gorsedd felly ydyn ni’n dod ati yn y ffydd Gristnogol, er mai barn ar bechod rydym yn ei haeddu. 

Na, o sôn am yr orsedd, rhaid cofio bod closio at orsedd Duw yn rhodd dan ni ddim yn ei haeddu, ac mae hyn yn gysur mawr i ni bechaduriaid, ac mae’n ein hannog i feddwl pa mor fawr yw trugaredd Duw tuag atom.  

Mae’r adnod yn mynd ymlaen i sôn am Dduw yn “trugarhau wrthon ni”. Mae angen maddeuant a nerth yn y frwydr ysbrydol yn ddyddiol arnom. Ond hefyd mae angen nerth arnom i wynebu cyfnodau mwy arbennig yn ystod ein bywydau megis temtasiynau, ac amseroedd o fendith, heb sôn am amseroedd o galedi ac o dreialon bywyd. Gallwn fod yn ddiolchgar bod Duw yn addo, “ rhoi popeth sydd ei angen i ni pan mae angen help arnon ni.”

O sylwi ar y gair hyder a chyd-destun yr adnod dylem sylweddoli mai nid dod yn ddigywilydd ac yn nerth ein hunain yr ydym ond yn hytrach dod ar sail aberth Iesu Grist. 

Mae adnod 14 yn sôn am yr archoffeiriad yn yr Hen Destament. Rhaid oedd cael aberth gwaed i’r archoffeiriad gael mynediad i’r cysegr sancteiddiaf. Cael agoriad a gwrandawiad yn y nef ar sail aberth Iesu Grist ydym ni. 

Ar ben hynny mae gennym eiriolwr (un sy’n pledio ein hachos o flaen Duw) yn Iesu Grist, “Felly mae Iesu’n gallu achub un waith ac am byth y bobl hynny mae’n eu cynrychioli o flaen Duw! Ac mae e hefyd yn fyw bob amser i bledio ar eu rhan nhw.” (Heb.7:25) 

 Felly mae gennym le i ddod yn hyderus mewn gweddi o flaen Duw.

Oherwydd fod gennym agoriad a gwrandawiad yn y nef, cawn ddod â’n haddoliad, ein cyffes o bechod, ein anghenion a’n dymuniadau at Duw mewn gweddi pob dydd.  

